
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՍԱՀՄԱՆԱՄԵՐՁ ԲՆԱԿԱՎԱՅՐԵՐՈՒՄ ԸՆՏԱՆԻՔՆԵՐԻ ԲՆԱԿԱՐԱՆԱՅԻՆ ՄԱՏՉԵԼԻՈՒԹՅԱՆ ԱՊԱՀՈՎՄԱՆ ՊԵՏԱԿԱՆ ԱՋԱԿՑՈՒԹՅԱՆ 2022-2024 ԹՎԱԿԱՆՆԵՐԻ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և իրավական ակտի ընդունման անհրաժեշտությունը
 «Հայաստանի Հանրապետության սահմանամերձ բնակավայրերում ընտանիքների բնակարանային մատչելիության ապահովման պետական աջակցության 2022-2024 թվականների ծրագիրը հաստատելու մասին» Հայաստանի Հանրապետության կառավարության որոշման նախագծի նպատակը բնակարանային հասանելիության ապահովման պետական աջակցության տրամադրումն է սահմանամերձ գյուղական բնակավայրերում անհատական բնակելի տուն կառուցող ընտանիքներին։ 
Հանրապետությունում ներկայումս առկա է 79 սահմանամերձ գյուղական բնակավայր, որոնք ընդգրկված են ՀՀ Արարատի, Գեղարքունիքի, Վայոց Ձորի, Սյունիքի և Տավուշի մարզերում, մինչդեռ մինչև 2020 թվականի՝ Ադրբեջանի Հանրապետության կողմից սանձազերծած պատերազմը սահմանամերձ գյուղական բնակավայրերի թիվը կազմում էր 36, որոնք ընդգրկված էին նշված մարզերում, բացառությամբ Սյունիքի մարզի։ Պատերազմի հետևանքով սահմանային ճակատի փոփոխության արդյունքում սահմանամերձ բնակավայրերի թվում ներառվեցին նաև Սյունիքի մարզի թվով 37 բնակավայր, ինչպես նաև 6 բնակավայր Գեղարքունիքի մարզից։ 
Սահմանամերձ գյուղերի բնակչության նվազման ռիսկը մեծանում է հատկապես սահմանամերձ գյուղերի ցանկում ընդգրկված նոր բնակավայրերում՝ անվտանգային, հոգեբանական պատճառներից ելնելով, ինչպես նաև հետագայում սահմանամերձ գյուղերում սոցիալ-տնտեսական վիճակի նկատմամբ բացասական սպասումները բնակչության շրջանում։
Ժողովրդագրության տեսանկյունից, ինչպես նաև անվտանգային առումով կարևոր խնդիրներից է նվազեցնել վերոնշյալ ռիսկերը և կանխարգելել բնակչության հնարավոր միգրացիոն շարժերը (ներքին՝ միջբնակավայրային)` սահմանամերձ գյուղերին ուղղված լրացուցիչ միջոցառումներ և ծրագրեր իրականացնելու միջոցով։ Պետական գործող մի շարք ծրագրերում չկան բնակարանային պայմանների բարելավմանն ուղղակիորեն նպաստող աջակցության ձևեր, մասնակիորեն բացառություն կարող է կազմել Հայաստանի Հանրապետության կառավարության՝ 2020 թվականի մայիսի 14-ին ընդունված թիվ 968-Լ որոշման, որը վերաբերում է միայն երեխա ունեցող ընտանիքներին, և ուղղված է այն ընտանիքներին, ցանկանում են ձեռք բերել բնակարան հիփոթեքի միջոցով, ինչպես նաև արդեն գործող հիփոթեքային վարկ ունեցող և ընտանիքում երեխայի ծնունդ ունեցող ընտանիքներին։ 
Հարկ է նշել, որ նախորդ պարբերությամբ նշված ծրագրերին դիմելու դեպքում սահմանամերձ գյուղի շահառուն օգտվում է ծրագրից ընդհանուր պայմաններով, այսինքն չկան սահմանամերձ բնակավայրերի մասով արտոնյալ կամ առավել բարենպաստ պայմաններ։ Բացի դրանից, ծրագրերը չեն տալիս հնարավորություն աջակցել այն ընտանիքներին, որոնք դեռ չունեն երեխա, և աջակցությունից դուրս են հատկապես նորաստեղծ և երիտասարդ ընտանիքները, որոնք մինչև երեխայի պլանավորումը, հնարավություն կարող էին ունենալ բարելավել բնակարանային պայմանները՝ սեփական տուն ունենալու համար աջակցություն ստանալու ձևով։
Նախագծի ընդունումը պայմանավորված է սահմանամերձ համայնքներում ընտանիքներին աջակցության միջոցառումների շրջանակի ընդլայնմամբ։
1. Առաջարկվող կարգավորման բնույթը
«Հայաստանի Հանրապետության սահմանամերձ բնակավայրերում ընտանիքների բնակարանային մատչելիության ապահովման պետական աջակցության 2022-2024 թվականների ծրագիրը հաստատելու մասին» Հայաստանի Հանրապետության կառավարության որոշման նախագծով սահմանվում է Հայաստանի Հանրապետության սահմանամերձ բնակավայրներում բնակարանային ապահովման խնդիր ունեցող ընտանիքների կողմից հիփոթեքային վարկով անհատական բնակելի տուն կառուցելու պետական աջակցության ծրագիրը, ծրագրի շրջանակներում նախատեսված աջակցության չափը, ծրագրի պայմանները, աջակցության դադարեցման հիմքերը, ծրագրի իրականացման ռիսկերը։ 
1. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
Նախագծի ընդունման կապակցությամբ 2022 թվականի պետական կամ տեղական ինքնակառավարման մարմինների բյուջեներում տեղի կունենա ծախսերի ավելացում մինչև 137.7 մլն դրամի չափով:
1. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ աշխատանքի և սոցիալական հարցերի նախարարության կողմից` շահագրգիռ գերատեսչությունների հետ համագործակցությամբ:
1. Ակնկալվող արդյունքը
Նախագծի ընդունման արդյունքում հնարավոր կլինի ապահովել բնակարանային ապահովության խնդիր ունեցող ընտանիքների Հայաստանի Հանրապետության սահմանամերձ բնակավայրերում բնակարանային պայմանների բարելավումը, մեծացնել սահմանամերձ գյուղական բնակավայրերի բնակության պահանջարկը, նպաստել սահմանամերձ համայնքների ժողովրդագրական կայունության և զարգացման ապահովմանը։
1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

Նախագիծը բխում է ՀՀ կառավարության 2021-2026թթ. ծրագրի 6.6-րդ կետի 5-րդ ենթակետից, այն է՝ «Տարածքային համախմբվածության բարձր մակարդակի ապահովում՝ հատուկ ուշադրություն դարձնելով սահմանամերձ տարածքներին՝ անցում կատարելով սոցիալական աջակցության մեխանիզմներից դեպի տնտեսական զարգացման մեխանիզմների ներդրում» և 4.6-րդ կետի 4-րդ ենթակետից, այն է՝ «Մշակվելու է բնակարանով ապահովման միասնական սոցիալական քաղաքականություն՝ ցածր եկամուտներ ունեցող, ինչպես նաև անապահով ընտանիքներին և խոցելի այլ խմբերին մշտական կամ ժամանակավոր կացարաններով ապահովելու նպատակով: Իրականացվելու են ծրագրեր՝ ուղղված կացարանի կարիք ունեցող ընտանիքների բնակարանային խնդիրների լուծմանը։»։
